
(MUKADIMAH)

Tan Sri Yang di-Pertua,

1. Terima kasih saya ucapkan kepada semua Ahli Yang Berhormat
Senator yang terlibat dalam sesi Perbahasan Rang Undang-undang
Perbekalan 2019 (Belanjawan 2019). Sebanyak 24 isu telah dibangkitkan

oleh 8 Ahli YB Senator sepanjang sesi perbahasan kali ini.

2. Agenda pembasmian kemiskinan penyediaan akses pendidikan
berkualiti serta sokongan sosial kepada kumpulan rentan adalah amat
kritikal dalam usaha menyelesaikan pelbagai masalah sosial di negara
kita. Langkah ini dapat menyediakan asas untuk membolehkan kumpulan
ini berdikari dan seterusnya terlibat dalam pembangunan ekonomi

negara.

3. Kementerian telah diperuntukkan sebanyak RM2.39 bilion iaitu
peningkatan sebanyak RM174.4 juta (7%) di mana pelbagai program
bantuan kebajikan diteruskan secara lebih bersasar dan bergantung
kepada saiz isi rumah. Beberapa kadar bantuan Kerajaan telah dinaikkan

serta diperluaskan agar lebih ramai golongan yang layak menerimanya.

(YB Senator Tuan Aknan A/L Ehtook)

Tan Sri Yang di-Pertua,

5.  YB Senator Tuan Aknan telah memberi cadangan untuk
mewajibkan saringan HIV ke atas bakal-bakal pengantin bukan Islam dan
mengadakan kursus pra perkahwinan untuk bakal-bakal pengantin bukan
Islam. YB Senator, bakal pengantin bukan Islam berkahwin mengikut
Undang-Undang Sivil. Buat masa ini, tiada mana-mana peruntukan
mewajibkan ke atas bakal pengantin bukan Islam untuk menjalani
saringan HIV sebelum mereka berkahwin. Perkara ini boleh
dipertimbangkan bersama-sama dengan Kementerian Kesihatan

Malaysia, Kementerian Dalam Negeri dan Kementerian Kewangan.

6. Perbincangan untuk mengadakan kursus pra perkahwinan kepada
pasangan bukan Islam yang akan berkahwin telah dimulakan oleh
Kementerian ini pada tahun 2009 dengan Interfaith Council. Hasil
perbincangan berkenaan, ahli mesyuarat menyokong dan menyambut
baik cadangan untuk mewajibkan kursus pra perkahwinan bagi pasangan
bukan Islam. Namun, pada masa yang sama sebahagian daripada

Pertubuhan Bukan Kerajaan (NGO) tidak mendapat kesepakatan

(concensus) untuk mewajibkan kursus pra perkahwinan dan

pelaksanaannya secara seragam meliputi pelbagai badan agama.

7. Usaha ini masih diteruskan oleh Kementerian melalui Lembaga
Penduduk dan Pembangunan Keluarga Negara (LPPKN) menerusi
cadangan secara rintis di Kuala Lumpur dan Putrajaya. Cadangan awal
adalah dengan mengkaji kandungan kursus dari dua hari ke separuh hari
dan latihan akan diberikan kepada jurulatih daripada NGO-NGO yang

berkelayakan.

(YB Senator Puan Asmak Binti Husin)

Tan Sri Yang di-Pertua,

8. Izinkan saya menjawab empat isu yang telah dibangkitkan oleh

YB Senator Puan Asmak.

9. Kementerian ini mengambil maklum berkenaan pendekatan-
pendekatan yang telah dilaksanakan oleh Negara Turki. Namun begitu,
ingin saya terangkan bahawa sejak tahun 2013 Kementerian telah
memulakan inisiatif konsep jagaan alternatif iaitu Pemeliharaan
Berasaskan Keluarga (PBK). Konsep PBK merupakan penempatan bagi
kanak-kanak yang memerlukan perlindungan dan pemeliharaan,
perlindungan dan pemulihan dan kanak-kanak tidak terkawal. Konsep ini
telah diuar-uarkan melalui pelbagai seminar serta kempen kesedaran

kepada stakeholders dan orang awam.

10. Padatahun 2016, konsep tersebut telah dimasukkan dalam pindaan
Akta Kanak-Kanak 2001 yang menjadikan pemeliharaan kanak-kanak
oleh ibu bapa kandung atau orang yang layak dan sesuai sebagai pilihan
utama manakala penempatan di institusi sebagai pilihan terakhir. Pada

tahun 2019, Kementerian dengan kerjasama Yayasan Orphancare akan

mula menumpukan kepada usaha untuk melaksanakan konsep ini secara

rintis di Negeri Sembilan di semenanjung Malaysia.

11. Pelaksanaan PBK ini juga selaras dengan hasrat Kerajaan yang
diumumkan di bawah Belanjawan 2019 untuk meningkatkan
penyampaian ‘Perkhidmatan Alternatif’. la bertujuan mengurangkan
peranan Kerajaan terutamanya perkhidmatan bukan teras, iaitu melalui
peralihan penempatan kanak-kanak dari institusi ke dalam jagaan

berasaskan keluarga dan komuniti.

12. Untuk makluman YB Senator Puan Asmak, Lembaga Penduduk
dan Pembangunan Keluarga Negara (LPPKN) tidak menghadapi isu dana
buat masa ini. Pada tahun 2019, LPPKN telah diberi peruntukan
sebanyak RM20 juta bagi melaksanakan perkhidmatan saringan kanser
payudara (Mamogram), saringan kanser serviks (DNA PapSmear) serta
suntikan vaksin Human Papilloma Virus (HPV) yang disasarkan kepada
70 ribu orang wanita dalam kumpulan B40 dan M40. Perkhidmatan
tersebut diberi secara percuma kepada semua wanita yang memohon
dan memerlukannya. Perkhidmatan perancangan keluarga juga diberikan

secara percuma kepada semua golongan Orang Kurang Upaya (OKU).

13. Bagi memastikan program dan perkhidmatan LPPKN dapat dicapai
dengan lebih meluas, program outreach telah dilaksanakan kepada
golongan sasar yang sukar mendapatkan akses kepada perkhidmatan di
premis LPPKN. Oleh itu, LPPKN menyediakan 15 buah Pusat Keluarga
Bergerak ke kawasan luar bandar atau pedalaman bagi memudahkan
orang ramai mendapatkan perkhidmatan LPPKN. Perkhidmatan
berkenaan juga diadakan secara berjadual dan berdasarkan permintaan
dari semasa ke semasa. LPPKN juga telah melatih fasilitator dalam
kalangan NGO bagi memperluaskan penyampaian program LPPKN di

kawasan pedalaman.

14. Selain itu, LPPKN mempunyai seramai 17 orang Pegawai Psikologi
yang ditempatkan di Ibu Pejabat LPPKN dan Negeri serta 63 orang panel
kaunselor. Perkhidmatan yang dikendalikan oleh Pegawai Psikologi
merangkumi kaunseling keluarga, individu serta terapi pengurusan stres.
Manakala kesihatan mental adalah di bawah kendalian Kementerian

Kesihatan Malaysia.

15. YB Senator, isu pembuangan anak luar nikah sememangnya
merupakan isu yang cukup membimbangkan. Kerjasama erat antara
semua pihak amat diperlukan bagi menangani isu ini. Menyedari peri

pentingnya isu sosial seumpama ini dibendung dari peringkat awal,

Kementerian melalui LPPKN telah melaksanakan Program Pendidikan
Kesihatan Reproduktif dan Sosial (PEKERTI) yang memberikan
pengetahuan dan kemahiran keibubapaan serta pendidikan berkaitan
kesihatan reproduktif dan seksualiti. Program ini turut memberi
pengetahuan dan kemahiran kepada remaja bagi menghindari tingkah
laku seksual yang berisiko serta kehamilan luar nikah dan pembuangan

bayi.

16. Dari tahun 2011 sehingga 2018, sebanyak 1,156 program telah
dilaksanakan dan telah memberi manfaat kepada 290,045 orang
(190,457 adalah peserta wanita). LPPKN juga telah melatih seramai

2,863 orang sebagai fasilitator PEKERTI dalam tempoh yang sama.

17. Jabatan Pembangunan Wanita (JPW) melalui inisiatif Komuniti
Harmoni iaitu agen penggerak di peringkat komuniti akan meneruskan
pelaksanaan program pemerkasaan wanita, khususnya aspek sosial dan
kemasyarakatan bagi meningkatkan kefahaman tentang kesan negatif

gejala sosial yang perlu ditangani dengan kerjasama semua pihak.

18. Manakala, Pusat Remaja KafeTEEN dan Komuniti Harmoni juga

menyediakan khidmat kaunseling untuk remaja perempuan dan lelaki

yang menghadapi masalah serta boleh dilatih menjadi Lay Kaunselor

untuk memberikan bimbingan dan khidmat nasihat di peringkat Komuniti.

19. Dari tahun 2014 hingga Oktober 2018, seramai 5,994 orang remaja
perempuan telah menerima perkhidmatan kaunseling di Pusat Remaja

KafeTEEN di seluruh negara.

20. YB Senator Puan Asmak, JPW dan LPPKN sentiasa menjalankan
kerjasama dengan agensi Kerajaan, NGO serta swasta bagi
melaksanakan program dan perkhidmatan terbaik kepada golongan
wanita sama ada di peringkat ibu pejabat atau negeri. Oleh itu,
Kementerian tidak mempunyai sebarang halangan malah menggalakkan
mana-mana pihak Kerajaan Negeri yang ingin berbincang dan
bekerjasama, termasuk u-Kekwa seperti yang dicadangkan oleh
YB Senator demi memastikan perkhidmatan diperkasakan dan

diperluaskan aksesnya kepada kaum wanita di peringkat akar umbi.

21. Dasar Kerajaan berkenaan penyusuan susu ibu sama ada bagi
yang bekerja atau tidak adalah untuk menggalakkan penyusuan susu ibu
secara eksklusif, dari lahir hingga berusia enam bulan serta
meneruskannya hingga mencapai umur dua tahun. Bagi ibu yang bekerja,

cabaran adalah sangat besar untuk kekal bekerja dan memastikan anak



dikemas kini: 17 Dis 18, 11:00 AM

dapat menyusu dengan susu ibu secara eksklusif. Justeru, saya
menggesa agar majikan di semua Agensi Kerajaan dan juga swasta untuk
menyediakan bilik penyusuan yang sesuai, serta mewujudkan suasana
kerja yang mengupayakan dan memberi fleksibiliti kepada penyusuan
susu ibu. Ini semestinya akan meningkatkan motivasi pekerja wanita serta
berupaya untuk mengimbangi pelbagai peranan wanita sebagai seorang

ibu yang berkarier.

22. Bagiisu berkenaan sejauh manakah masyarakat dan sekolah biasa

menerima kanak-kanak OKU sebagai kanak-kanak biasa, soalan ini di

bawah bidang kuasa Kementerian Pendidikan.

(YB Senator Datuk Haji Ismail Bin

Ibrahim)

Tan Sri Yang di-Pertua,

23. YB Senator Datuk Haji Ismail telah membangkitkan tiga isu yang

berkaitan dengan bantuan kebajikan.

24. Bagi memastikan data penerimaan bantuan dikemas kini dengan
baik, Jabatan Kebajikan Masyarakat (JKM) telah membangunkan Sistem
Pengurusan Bantuan Kebajikan atau lebih dikenali sebagai Sistem
eBantuan bagi mempertingkatkan sistem penyampaian perkhidmatan
bantuan. Sistem ini dibina untuk memudahkan proses pendaftaran,
penyiasatan, kelulusan, kaji semula, penjanaan laporan statistik dan
proses pembayaran melalui integrasi dengan iGovernment Financial

Management Accounting System (iIGFMAS).

25. Di samping itu, bagi memastikan jumlah bantuan diberikan
mengikut pengukuran nilai kos sara hidup semasa, JKM telah
menggunakan Pendapatan Garis Kemiskinan (PGK) Semasa Tahun

2014 yang dikeluarkan oleh Unit Perancang Ekonomi, Kementerian Hal

11

Ehwal Ekonomi (EPU, KHEE) bermula pada 1 Julai 2018. PGK Miskin Isi
Rumah Semasa yang dikeluarkan oleh EPU, KHEE ialah RM930 bagi
Semenanjung Malaysia, RM990 bagi Sarawak dan RM1,170 bagi Sabah
dan Labuan. Manakala PGK Purata Miskin Per Kapita Semasa pula iaitu
RM230 bagi Semenanjung Malaysia, RM240 bagi Sarawak dan RM250

bagi Sabah dan Labuan.

26. YB Senator Datuk Haji Ismail, NGO dan komuniti merupakan rakan
strategik Kerajaan, memberi khidmat sokongan dan maklum balas
tentang kekangan dan cabaran (gaps and challenges) yang dihadapi oleh

institusi penjagaan warga emas, kanak-kanak dan Orang Kurang Upaya.

27. Kementerian menggalakkan dan mengalu-alukan penglibatan
masyarakat dalam memupuk semangat tolong menolong dan budaya

penyayang sejajar dengan Dasar Kebajikan Masyarakat Negara.

28. Antara program-program yang melibatkan penglibatan komuniti di
bawah JKM adalah :

a. Pemulihan Dalam Komuniti (PDK);

b. Pusat Aktiviti Kanak-kanak (PAKK);

C. Pasukan Pelindungan Kanak-kanak (PPKK);

d. Pasukan Kebajikan Kanak-kanak;

12

e. Pusat Aktiviti Warga Emas (PAWE);
f. Program Khidmat Bantu di Rumah (Home Help Services);
g. V2i(Volunteers to Institution); dan

h. Sukarelawan JKM.

29. Sehingga November 2018, bilangan yang berdaftar dengan JKM di
bawah program V2i dan Sukarelawan JKM adalah seramai 14,672 orang.
Manakala seramai 580 orang sukarelawan telah berdaftar dengan LPPKN
di bawah program Sahabat KafeTEEN dan Sukarelawan Warga Emas

PAWE.

30. YB Senator Datuk Haji Ismail, Perkhidmatan Kebajikan Masyarakat
adalah di bawah Senarai Bersama (Concurrent List) antara Kerajaan
Persekutuan dan Kerajaan Negeri. Justeru itu, pengurusan bantuan
bencana yang dikendalikan oleh JKM adalah menjadi tanggungjawab
bersama antara kedua-duanya. Pada tahun 2018, Kerajaan Persekutuan
memperuntukkan sebanyak RMS8 juta dan sebanyak RM21.5 juta

diperuntukkan oleh Kerajaan-kerajaan Negeri.

31. Stok sedia ada yang terdapat di depot, melalui perolehan
persekutuan 2018 kini berada di tahap optima dan mencukupi bagi

menampung keperluan mangsa bencana sehingga tahun 2019. Di

13

samping itu, Kerajaan turut merakamkan ucapan terima kasih kepada
semua Kerajaan Negeri yang turut menyalurkan peruntukan bencana

bagi perolehan keperluan bencana.

32. Sektor swasta, NGO dan individu turut memberi sumbangan
barangan keperluan asas dan makanan kepada mangsa bencana.
Sumbangan tersebut diselaraskan oleh Jawatankuasa Pengurusan

Bencana Negeri/Daerah untuk agihan kepada mangsa yang memerlukan.

14

(YB Senator Puan Lim Hui Ying)

Tan Sri Yang di-Pertua,

33. YB Senator Puan Lim telah membangkitkan isu berkenaan
keterbukaan data jenayah seksual. Untuk makluman YB Senator, data
jenayah seksual ini dikeluarkan dan dikemas kini oleh pihak Polis Diraja
Malaysia (PDRM), Kementerian Dalam Negeri. Data tersebut tidak
dipaparkan secara terbuka kerana dikhuatiri boleh dimanipulasikan oleh
pihak-pihak yang tidak bertanggungjawab. Walau bagaimanapun, data
seperti ini amat penting untuk diketahui oleh masyarakat umum agar
semua pihak, terutama wanita dapat bersedia dengan maklumat untuk
melindungi diri serta mengelakkan dari berada di dalam situasi yang

mengundang bahaya.

34. JPW telah melaksanakan Program Wanita Anti Jenayah (WAJA),
Kempen Menangani Keganasan Terhadap Wanita (EVAW) dan Klinik
Undang-undang yang bertujuan untuk meningkatkan kesedaran bukan
sahaja di kalangan wanita malah masyarakat secara keseluruhannya
berhubung isu jenayah seksual dan keganasan terhadap wanita. Ini
adalah termasuk jenayah seperti rogol, cabul kehormatan, keganasan

rumah tangga dan gangguan seksual di pejabat dan tempat umum.

15

Pendedahan dari aspek perundangan dan hak-hak wanita yang perlu

diketahui juga disediakan.

35. YB Senator Puan Lim, Dasar Wanita Negara mendukung prinsip
tiada diskriminasi berasaskan gender seperti yang termaktub dalam
Perlembagaan Persekutuan dan Konvensyen Penghapusan Segala

Bentuk Diskriminasi Terhadap Wanita (CEDAW).

36. Terkini, Projek Mengarusperdanakan Gender (dengan izin)
“Strengthening and Enhancing the Inclusiveness of Women Towards an
Equitable Society in the 11th Malaysia Plan (2016-2020)" merupakan
projek kerjasama antara Kerajaan Malaysia dengan pihak United Nations
Development Programme (UNDP). Projek ini adalah bagi memastikan
Isu-isu kesaksamaan gender dan pemerkasaan wanita terus relevan dan
sentiasa menjadi keutamaan dalam setiap perancangan termasuk
penggubalan dasar di peringkat kebangsaan. Ini juga adalah selaras
dengan hasrat Rancangan Malaysia Ke-11 (2016-2020) iaitu

memperkukuh inklusiviti ke arah masyarakat yang saksama.

37. Kementerian juga sedang di dalam perancangan untuk
mewujudkan Rang Undang-undang Kesaksamaan Gender atau Anti

Diskriminasi Terhadap Wanita manakala satu Jawatankuasa Pilihan Khas

16

Hak Asasi dan Kesaksamaan Gender telah ditubuhkan pada
4 Disember 2018 bagi memastikan agenda ini diberikan perhatian khusus

di Dewan Rakyat.

17

(YB Senator Datin Rahimah Binti Haji

Mahamad)

Tan Sri Yang di-Pertua,

38. YB Senator Datin Rahimah binti Haji Mahamad telah
membangkitkan isu berkenaan dasar sekurang-kurangnya 30 peratus
wanita di peringkat pembuat keputusan dalam sektor korporat. Untuk
makluman YB Senator, Kementerian tidak meletakkan dasar 30% wanita
dalam pembuat keputusan sebagai kuota tetapi ia merupakan sasaran

minimum yang perlu dicapai.

39. Berdasarkan maklumat Kementerian Kewangan, sehinggan
14 Disember 2018, bilangan Ahli Lembaga Pengarah (ALP) wanita dalam
syarikat Menteri Kewangan Diperbadankan (MKD) adalah 17.4 peratus
atau 43 orang daripada keseluruhan 247 ALP yang dilantik. Selain itu,
berdasarkan senarai Bursa Malaysia, sehingga September 2018 terdapat
23 peratus daripada 100 syarikat tersenarai awam tertinggi (Public Listed
Companies - PLC) yang telah mempunyai wanita sebagai ahli dalam

Lembaga Pengarahnya.

18

40. YB Senator Datin Rahimah, berdasarkan keputusan Pilihan Raya
Umum Keempat Belas (PRU14) yang dikeluarkan oleh Suruhanjaya
Pilihan Raya Malaysia, rekod menunjukkan bilangan wanita sebagai Ahli
Dewan Rakyat adalah seramai 32 orang daripada 222 kerusi Parlimen
laitu 14.41 peratus berbanding seramai 23 orang iaitu 10.4 peratus bagi
sebelum ini. Manakala untuk ahli Dewan Undangan Negeri (DUN) pula
adalah seramai 62 orang daripada 505 kerusi DUN iaitu 12.28 peratus
berbanding 58 orang iaitu 11.5 peratus sebelum ini. Rekod PRU14
menunjukkan terdapat sedikit peningkatan penglibatan wanita dalam
politik. Saya menyeru agar semua parti memainkan peranan untuk
menggalakkan lebih ramai wanita untuk melibatkan diri dalam politik

negara.

41. Penubuhan Jawatankuasa Pilihan Khas Hak Asasi dan
Kesaksamaan Gender di bawah Dewan Rakyat pada 4 Disember 2018
adalah sebagai bukti komitmen untuk memperkukuhkan fungsi institusi

Parlimen yang lebih telus, diyakini dan mencerminkan kehendak rakyat.

42. Bagi membantu majikan terutamanya dari sektor swasta
melaksanakan Flexible Working Arrangement (FWA), Talent Corporation
Malaysia Berhad (TalentCorp) menawarkan bimbingan dalam

pengurusan keperluan sumber manusia. TalentCorp juga telah

melancarkan portal Flexworklife.my pada 8 Julai 2013. Portal ini berfungsi
sebagai repositori idea-idea dan amalan terbaik dalam pelaksanaan
waktu bekerja yang fleksibel dan juga kemudahan sistem sokongan
keluarga. Sehingga kini, beberapa syarikat besar seperti CIMB Group,
Sunway Group dan Maybank telah melaksanakan FWA. Bagi menarik
lebih banyak syarikat Malaysia melaksanakan aturan kerja anjal,
perbelanjaan latihan dan fi perundingan (consultation fee) yang
ditanggung oleh majikan dalam melaksanakan skim ini diberi potongan

cukai tambahan sejak Bajet 2014.

(YB Senator Puan Bathmavathi

Krishnan)

Tan Sri Yang di-Pertua,

43. Sebanyak lapan isu berkaitan dengan Orang Kurang Upaya (OKU)

telah dibangkitkan oleh YB Senator Puan Bathmavathi.

44. YB Senator, Pelan Tindakan OKU 2016-2022 telah diluluskan oleh
Jemaah Menteri pada 25 Mac 2016. Pelaksanaan Pelan Tindakan
tersebut adalah menggunakan peruntukan semasa setiap kementerian
dan agensi yang bertanggungjawab. Isu peruntukan pelaksanaan
Uniform Building By-Laws melibatkan pelbagai agensi seperti
Kementerian ini, Kementerian Perumahan dan Kerajaan Tempatan
(KPKT) dan Kementerian Wilayah Persekutuan (PLANMalaysia) dan

perkara ini akan dibincangkan lebih lanjut di antara agensi tersebut.

45. Sebagaimana YB Senator sedia maklum, pendaftaran OKU di
Malaysia adalah secara sukarela dan seramai 488,948 orang telah
berdaftar dengan Jabatan Kebajikan Masyarakat (JKM). Walau

bagaimanapun, Kementerian melalui Jabatan Pembangunan OKU

(JPOKU) telah mengadakan program Jom Daftar OKU yang dijalankan di

peringkat negeri.

46. Kempen ini diperluaskan ke peringkat komuniti dengan program
outreach ke kawasan perkampungan dan pedalaman bagi setiap daerah
di negeri-negeri seluruh Malaysia termasuk Kelantan, Terengganu,
Sabah, dan Sarawak. Pendekatan ini turut melibatkan ketua-ketua
kampung, penghulu-penghulu kampung dan ahli Majlis Pengurusan
Komuniti Kampung (MPKK). Menerusi program ini, OKU yang belum
berdaftar telah dicari dan diuruskan pendaftarannya. Selain itu,
pendaftaran OKU juga dilaksanakan melalui kerjasama dengan pihak

sekolah.

47. Sebagai usaha untuk mendapatkan bilangan OKU yang sebenar,
Kementerian telah mengadakan perbincangan dengan pihak Jabatan
Perangkaan untuk mengutip data OKU semasa menjalankan proses

banci penduduk dan perumahan Malaysia 2020.

48. YB Senator, 17 matlamat pada Sustainable Development Goals
(SDG) secara amnya mempunyai kaitan dengan OKU dan merangkumi
elemen inklusif ke arah pembangunan OKU secara menyeluruh.

17 matlamat SDG ni diterjemahkan melalui Pelan Tindakan OKU 2016-

2022 serta pelan tindakan lain yang dibangunkan oleh Kementerian lain.
Di dalam RMKe-11, Kerajaan telah mengambil kira SDG menerusi Teras
1 iaitu Mengukuh Inklusiviti ke arah masyarakat yang saksama.

Contohnya PAWE, HomeHelp dan i-Suri.

49. YB Senator, Revolusi Industri 4.0 (IR4.0) mencakupi penemuan
pelbagai teknologi baharu seperti automasi, Internet of Things (loT),
analisis dan big data, simulasi, integrasi sistem, penggunaan robotik dan
cloud yang bakal merancakkan kemajuan landskap dunia moden.
Revolusi ini menandakan kemunculan sistem fizikal siber melibatkan
keupayaan baharu sepenuhnya bagi manusia, mesin dan kaedah baharu
teknologi. Dengan kata lain, teknologi automasi itu dilihat sebagai
keupayaan teknologi yang tidak perlu melibatkan manusia secara

langsung.

50. Mengambil kira perubahan ini, para OKU juga perlu bersedia
dengan re-skill supaya dapat terus memberi sumbangan dalam pekerjaan

masing-masing.

51. Pihak MIMOS Berhad, Malaysia Digital Economy Corporation
(MDEC) dan Malaysian Industry-Government Group for High Technology

(MIGHT) juga menyediakan pelbagai latihan upskills dan re-skill dalam

bidang teknologi terkini termasuk 0T certification, Big Data, Blockchain
dan Atrtificial Intelligence (Al). Pihak Kementerian akan mengadakan sesi
libat urus dengan agensi-agensi berkenaan untuk manfaat golongan
OKU. Penerangan lanjut tentang program-program ini boleh diperolehi

daripada laman web agensi yang berkenaan.

52. Kementerian bersedia untuk kerjasama dengan mana-mana pihak
yang boleh membantu kumpulan sasar termasuk golongan OKU dalam
mempelajari ilmu dan teknik terbaru berkaitan IR4.0 agar peluang

perniagaan dan pekerjaan diperluaskan kepada golongan OKU.

53. YB Senator, berkenaan dengan kaji semula Elaun Pekerja Cacat
(EPC), bantuan yang diberikan hanya untuk tempoh sementara dan boleh
ditamatkan pada bila-bila masa sekiranya terdapat perubahan status
sosioekonomi atau apa-apa jua sebab yang menyebabkan penerima tidak

layak lagi menerima bantuan.

54. EPC adalah merupakan satu bentuk insentif individu yang diberikan
untuk menggalakkan OKU agar terus bekerja, serta mampu hidup
berdikari dan menjadi ahli masyarakat yang produktif. Kadar EPC Kini

adalah sebanyak RM400 sebulan. Sehubungan dengan itu, had

pendapatan RM1,200 dan ke bawah adalah masih relevan bagi

menentukan syarat pendapatan seseorang OKU tersebut.

55. YB Senator Puan Bathmavathi, buat masa ini, Kerajaan melalui
Lembaga Hasil Dalam Negeri telah memperuntukkan beberapa insentif
sedia ada melalui potongan cukai berganda dan potongan cukai
penyediaan infrastruktur dan latihan bagi pekerja OKU. Selain insentif,
perkara yang paling penting dalam menggaji OKU adalah kesediaan

semua pihak termasuk pihak swasta untuk menerima OKU bekerja.

56. Selain itu, Asean Enabling Masterplan 2025: Mainstreaming the
Rights of Persons with Disabilities (dengan izin) merangkumi program dan
tindakan di bawah tiga tonggak utama ASEAN iaitu sosiobudaya, politik
dan keselamatan, dan ekonomi. Kementerian Luar Negeri sedang dalam
tindakan untuk menyelaras maklum balas kementerian-kementerian yang
bertanggungjawab untuk melaksanakan program atau aktiviti di bawah
dokumen tersebut. Pelaksanaan Enabling Masterplan akan
menggunakan peruntukan kewangan sedia ada setiap Kementerian dan

agensi berkenaan.

57. Kementerian ini juga mengambil maklum mengenai pelaporan

negara Convention on the Rights of Persons with Disabilities (CRPD) dan

Kementerian sedang menyediakan dan memuktamadkan pelaporan ini

sebagai tindakan utama.

58. Akhir sekali YB Senator Bathmavathi, Majlis Kebangsaan Bagi OKU
yang ditubuhkan di bawah Akta OKU 2008 sedang melaksanakan
tanggungjawab koordinasi dan memantau pelbagai isu dan cabaran yang
dihadapi oleh golongan OKU di negara ini menerusi enam jawatankuasa
yang ditetapkan iaitu Jawatankuasa Pengangkutan, Jawatankuasa
Pendidikan, Jawatankuasa Pendaftaran, Jawatankuasa Pekerjaan,
Jawatankuasa Quality Life Care dan Jawatankuasa Reka Bentuk Sejagat
dan Alam Bina. Walaupun cadangan untuk menubuhkan satu agensi
adalah baik, namun ianya mengambil kira keadaan kewangan Negara
selain peranan ini memadai dilaksanakan oleh Majlis Kebangsaan Bagi

OKU.

59. Sehubungan itu, Kementerian turut berpandangan tiada keperluan
untuk mewujudkan agensi baharu bagi tujuan koordinasi dan pemantauan
program bagi Asean Enabling Masterplan 2025: Mainstreaming the
Rights of Persons with Disabilities dan CRPD. Koordinasi, pelaksanaan
dan pemantauan kedua-dua dokumen ini akan dilakukan melalui
mekanisme kerjasama antara kementerian dan agensi berkaitan yang

sedia ada. Pewujudan agensi baharu akan melibatkan implikasi

kewangan dan sumber manusia kepada Kerajaan dan perkara ini perlu

diteliti dengan lebih lanjut sekiranya hendak dilaksanakan.

(PENUTUP)

Tan Sri Yang di-Pertua,

60. Setiap cadangan, input dan isu yang telah dibangkitkan oleh semua
Ahli YB Senator akan diteliti kesesuaiannya dan akan diberi perhatian dan

tindakan sewajarnya.

61. Akhir kata, ingin saya tekankan di sini bahawa oleh kerana
kumpulan sasar Kementerian ini melibatkan semua ahli keluarga dan
pelbagai kumpulan vulnerable yang perlu dilindungi, masyarakat
sekeliling perlu lebih prihatin dalam memainkan peranan dan

melaksanakan tanggungjawab masing-masing di dalam komuniti.
62. Usaha ini juga semuanya bermula dengan setiap ahli Yang
Berhormat Senator di dalam Dewan yang mulia ini dan semoga usaha

kita semua diberkati oleh Tuhan.

Sekian, terima kasih.

